
§ 1   Innleiande føresegner 

 

(1) Desse generelle kontraktvilkåra utgjer ein del av avtalen. 

 

(2) Eventuelle avvikande vilkår er utan verknad for leveransen med mindre dei er 

ein del av Kjøpar sitt konkurransegrunnlag eller Kjøpar skriftleg har godtatt dei. 

 

§ 2 Dokumentrang 

 

(1)  Ved motstrid mellom føresegner i dokumenta, skal dokumenta gjelda i denne 

rekkefølga: 

 

▪ Kontrakten og eventuelle skriftlege endringar/presiseringar i kontrakten 

▪ Desse generelle kontraktsvilkår 

▪ Leverandøren sitt tilbod 

 

(2)  Elles gjeld vanlege avtaletolkingsprinsipp ved motstrid mellom avtalevilkår som 

inngår i avtaleforholdet. 

 

§ 3 Endringar 

 

(1)  Alle avvik/endringar frå signert avtale må, for å vera gyldige, ligga føre i 

skriftleg form og vera underteikna av person med mynde hos begge partar. 

Overføring av Leverandøren sine rettar og plikter, eller deler av desse, kan 

berre finna stad etter skriftleg samtykke frå Kjøpar. Slikt samtykke kan ikkje 

nektast utan sakleg grunn. Kjøpar kan heilt eller delvis overdra sine rettar og 

plikter etter avtalen. 

 

(2) Innanfor det partane med rimelegheit kunne forventa då avtalen blei inngått, 

kan Kjøpar krevja endringar på kvalitet og/eller kvantitet i leveransen, samt 

endringar i framdriftsplanar. 

 

(3) Oppdagar eller burde Leverandøren oppdaga behov for endringar, skal Kjøpar 

snarast varslast skriftleg om dette. Tilsvarande gjeld ved eventuelle endringar 

av Leverandøren sine produkt. Endringane skal vera godkjente av Kjøpar ved 

skriftleg endringsordre før dei blir sett i verk. 

 

(4) Krev Kjøpar endring, skal Leverandøren utan ugrunna opphald utarbeida ei 

beskriving av endringa, samt opplysningar om eventuell innverknad på pris og 

framdriftsplan. Leverandøren skal ikkje setta i verk endringar før Kjøpar 

skriftleg har tatt stilling til Leverandøren si tilbakemelding. 

(5) Vederlag for endringar skal vera i samsvar med avtalen sitt opphavlege 

prisnivå og fortenestemarginar. Dersom endringar medfører innsparingar for 

Leverandøren, skal Kjøpar godskrivast desse. 

 

(6) Leverandøren skal kontinuerleg halda Kjøpa à jour med endringar i 

organisasjonen, rutinar og liknande som kan eller vil påverka avtaleforholdet. 

 

§ 4 Pris 

 

(1) Dersom ikkje anna er avtalt, er prisen fast og eksklusive meirverdiavgift, men 

inkludert frakt, emballasje, toll, skattar og andre avgifter. Ved 

tenesteleveransar er alle reisekostnadar, reisetid og opphaldskostnadar 

inkludert i prisane. 

 

(2) Blir skatte- og avgiftsføresegner endra på ein måte som verkar inn på prisane, 

skal desse endrast tilsvarande. 

 

(3) Prisane skal ikkje påverkast av valutaendringar dersom dette ikkje er spesielt 

avtalt.  

 

(4)  Kjøpar betalar ikkje for ytingar og kvanta utover det bestillinga omfattar, utan 

at desse og prisen er skriftleg godkjent av Kjøpar. 

 

§ 5 Levering/mottak 

 

(1) Dersom anna ikkje er avtalt er leveringsvilkåra DDP Incoterms. Òg lossing på 

leveringsstaden, og levering på den plass Kjøpar fastset skal vera inkludert. 

Leverandøren har risiko for lossinga og fram til vara er plassert på fastsett 

plass. 

 

(2) Dersom leveringstid ikkje er avtalt, skal leveringa skje i rimeleg tid etter at 

avtale er inngått. 

 

(3) Levering før avtalt tid skjer for Leverandøren si rekning og risiko med mindre 

Kjøper skriftleg gir løyvde til det. 

 

(4) Leverandøren har plikt til å gjera det som kan gjerast for å levera til rett tid. 

Dersom Leverandøren forstår eller har grunn til å anta at levering vil bli 

forsinka, skal det med ein gong bli gitt skriftleg underretning til Kjøpar. Varselet 

skal innehalde ei grunngjeving for forseinkinga, informasjon om kor lenge ein 

antar forseinkinga vil vara, samt forslag til tiltak for å avgrensa forseinkinga. 

Leverandøren skal dekka eigne kostnadar som oppstår for å avgrensa  

forseinkinga. Leverandøren er òg ansvarleg for tap/kostnadar som Kjøpar lid, 

og som kunne vore unngått dersom Leverandøren hadde gitt Kjøpar varsel i 

rett tid. 

 

(5) Dersom Leverandøren hevdar at det ligg føre force majeure, skal 

Leverandøren sørga for at tilfredsstillande dokumentasjon blir lagt fram. 

Leveringsklausular skal tolkast i samsvar med lov om kjøp av 13. mai 1988 

nr. 27 (kjøpsloven) sine føresegner og elles i tråd med gjeldande Incoterms 

utgitt av International Chamber of Commerce. 

 

(6) Dersom Kjøpar ikkje kan ta imot den bestilte vara til avtalt tid, skal Kjøpar med 

ein gong underretta Leverandøren skriftleg med beskjed om korleis 

Leverandøren skal forholda seg. Kjøpar er forplikta til å betala de bestilte varer 

som opphavleg føresett, og dekka dei meirkostnadar Leverandøren måtte ha 

som følge av slik forseinking, dersom Leverandøren har gått fram på ein 

rimeleg måte. Ved forskotsbetaling skal Leverandøren stilla bankgaranti for det 

innbetalte beløp dersom Kjøpar ber om det. 

 

(7) Levering er skjedd når leveransen er mottatt på avtalt sted. Dersom 

leveransen ikkje kan bli tatt i bruk av Kjøpar før Leverandøren har gjennomført 

avtalt installering/programmering/opplæring/funksjonstest mv., må òg dette 

gjennomførast før levering blir sett på som å ha skjedd. Materiellet skal ved 

levering vera følgt av nødvendige instruksjonar for drift og vedlikehald og 

anna dokumentasjon som måtte vera avtalt og spesifisert i bestillinga. 

Lovpålagt dokumentasjon skal leverast utan at det er avtalt. Dokumentasjonen 

skal vera på norsk dersom ikkje anna er skriftleg avtalt. 

 

(8) Følgesetel/pakksetel eller tilsvarande skal følga med kvar sending, og 

Leverandøren skal sjå til at person med mynde hos Kjøpar signerer for mottak 

av sendinga. Signaturen stadfestar mottak av godset, og er ikkje ei stadfesting 

på at leveransen er i samsvar med bestilling. 

 

(9) Dersom leveransen, eller deler av leveransen, lid av ein vesentleg mangel, har 

Kjøpar rett til å avvisa leveransen eller dei mangelfulle delar ved å gi 

Leverandøren snarleg melding om dette. For den avviste del av leveransen er 

levering ikkje skjedd, og Kjøpar har då heller ikkje betalingsplikt. Dersom 

totalleveransen ikkje kan/bør bli tatt i bruk på grunn av den avviste del, kan 

heile leveransen avvisast. Dersom mangelen ikkje fører til avvising, gjeld 

reglane i § 10 overfor den mangelfulle del av leveransen. 

 

(10) Leveransar av manglande kvalitet skal erstattast omgåande med 

ekstraordinære tiltak for Leverandøren si rekning. 

 



 

5 

 

 

 

 

 

 

§ 6 Dagsbot 

 

 Ved forseinka levering som ikkje skuldast Kjøpar, eller ikkje skuldast force 

majeure, kan Kjøpar krevja inn dagmulkt utan dokumentasjon av tap ved 

forseinkinga. Dagsbota skal, med mindre anna er avtalt, utgjera to – 2 – 

promille av den totale bestillingssum eks. mva. pr. kalenderdag inntil levering 

finn stad, eller Kjøpar hever. Den totale summen av dagsbøter kan ikkje 

overstiga 10 % av den totale avtalesummen dersom ikkje anna er særleg 

avtalt. 

 

§ 7 Betaling 

 

(1) Leverandøren er forplikta til å senda faktura, fakturavedlegg, purring og 

kreditnota elektronisk i standard format i samsvar med krav sett av sentrale 

myndigheiter. Leverandøren må sjølv dekka alle kostnadar Leverandøren  

måtte pådra seg i samanheng med dette. 

 

(2) Betalingsvilkår skal vera 30 dagar etter at korrekt faktura er mottatt. Det er ein 

føresetnad at leveransen er mottatt når fakturaen blir skriven ut, dersom ikkje 

er betalingsfristen 30 dagar etter mottak av vara. Det kan i særskilte tilfelle 

avtalast andre betalingsvilkår. Avvik skal komma fram av 

konkurransegrunnlaget, eller vera skriftleg akseptert av person med mynde 

hos Kjøpar. 

 

(3) Fakturaar skal vera påført bestillingsnummer og alle andre referansar som 

Kjøpar krev, og klart visa kva summen gjeld. Dersom ikkje anna er avtalt skal 

Leverandøren senda faktura for kvar ordre, eller fullført leveranse. 

 

(4) Dersom det er avtalt at Leverandøren skal stilla bankgaranti skal denne gjelda 

til reklamasjonsfristen har gått ut. Kjøpar pliktar ikkje å gjera utbetaling før ein 

slik garanti er mottatt. 

 

(5) Betaling inneber ingen godkjenning av leveransen. 

 

(6) Leverandørane som overdrar fakturaar til tredjemann for innkrevjing står 

fortsatt ansvarleg overfor Kjøpar ved eventuelle reklamasjonar eller 

regresskrav. Ei slik overdraging skal ikkje gi Kjøpar dårlegare vilkår enn det 

som gjeld etter avtalen. 

 

(7) Dersom forfalle beløp ikkje blir betalt i rett tid, skal det betalast morarente i 

samsvar med lov om renter ved forseinka betaling av 17. desember 1976 nr, 

100 (forseinkingsrenteloven). Det skal brukast den rentesatsen som blir  

 fastsett av Finansdepartementet kvart halvår, og det er ikkje høve til å avtala ei 

høgare rente enn dette. 

 

(8) Behandlingsgebyr, fakturagebyr e.l. skal ikkje belastast Kjøpar. 

 

§ 8 Kvalitet 

 

(1) Leverandøren skal ha eit tilfredsstillande kvalitetssikringssystem som er 

tilpassa kjøpet sin art. Kjøpar har til ei kvar tid rett til å gjera undersøkingar og 

kontrollar hos Leverandøren og/eller underleverandør for å sikra seg om at 

leveransen blir utført i samsvar med avtalt kvalitetssikringssystem og elles i 

samsvar med bestillinga. På same vis kan Kjøpar krevja det det blir lagt fram 

prøvar, materialsertifikat, berekningar o.l. Manglande kontroll frå Kjøpar si side 

inneber ingen reduksjon av Kjøpar sine rettar. 

 

(2) Viser det seg på noko tidspunkt at utføringa er mangelfull eller at utføringar på 

annan måte ikkje er tilfredsstillande, ligg det på Leverandøren å omgåande 

gjera dei utbetringar som er nødvendige, eller som Kjøpar krev. Er 

Leverandøren på nokon måte hindra frå å gjera dei pålagte utbetringar, kan 

Kjøpar visa tilbake leveransen eller deler av leveransen. Kostnadar for 

utbetringar, kontroll, samt eventuell tilbakeføring skal betalast av 

Leverandøren. 

 

§ 9 Reklame 

 

Leverandøren må innhenta førehandsgodkjenning frå Kjøpar, dersom 

Leverandøren, for reklameføremål eller på annan måte, ønsker å 

offentleggjera informasjon om bestilling utover å gi leveransen som generell 

referanse. 

 

§ 10 Ansvar for feil og manglar 

 

(1) Dersom ikkje anna er avtalt tar Leverandøren på seg, i dei første tolv – 12 – 

månader etter at leveransen er mottatt, ansvar for feil og manglar som måtte  

bli påvist ved det materiellet som leveransen omfattar. Leverandøren vil i 

denne garantitida snarast mogleg bytta ut defekte deler eller reparera 

materiellet slik at leverte gjenstandar er utan feil og manglar av noko slag. 

Garantitida skal likevel ikkje vera kortare enn den som er vanleg for produkta 

ved tilverking for alminneleg sal, eller som Leverandøren normalt gir på 

tilsvarande leveransar. 

(2) For deler som er skifta ut eller reparert i samsvar med første avsnitt tar 

Leverandøren på seg dei same forpliktingar som for det opphavlege 

materiellet rekna frå det tidspunkt reparasjonen eller utskiftinga blei gjort. 

 

(3) Dersom Leverandøren ikkje innan rimeleg tid gjer nødvendige tiltak for å 

avhjelpa mangelen, har Kjøpar rett til å heva kjøpet eller avtalen dersom 

mangelen har vesentleg betyding for oppfylling av avtalen. Dersom avtalen 

ikkje blir heva, kan Kjøpar enten la mangelen avhjelpa for Leverandøren si 

rekning eller krevja prisavslag. 

 

§ 11 Lønns- og arbeidsvilkår 

 

(1) For avtaler som er omfatta av forskrift om lønns- og arbeidsvilkår i offentlege 

kontraktar av 8. februar 2008 nr. 112 gjeld vedlegg til dei generelle 

kontraktsvilkåra.  

 

§ 12 Bruk av utanlandsk arbeidskraft 

 

(1) Leverandøren er ansvarleg for å setja seg inn i og overhalda opplysningsplikta 

som etter lov om skatteforvaltning av 27. mai 2016 nr. 14 (skatteforvaltnings-

loven) er pålagd kommunen, leverandøren sjølv og leverandøren sine 

eventuelle underleverandørar. 

 

(2) Leverandøren har plikt til å kontinuerleg senda kommunen kopi av 

opplysningane som blir innrapportert til skattemyndigheitene etter 

skatteforvaltningsloven.  

 

(3) Dersom typen arbeid krev det, kan Kjøpar krevja at ein, fleire eller alle 

arbeidstakarane meistrer norsk, eller anna språk som kjøpar kan akseptera. 

 

§ 13 Etiske krav 

 

(1) Leverandøren skal overhalda FNs barnekonvensjon, artikkel 32, om barn sin 

rett til vern mot økonomisk utbytting og rett til vern mot arbeid som kan vera 

farleg eller til hinder for barnet si utdanning eller personlege utvikling. 

 

(2) Leverandøren skal overhalda ILO sine åtte kjernekonvensjonar: Konvensjon 

nr. 29 om tvangsarbeid, nr. 87 om foreiningsfridom og vern av organisasjons-

retten, nr. 98 om retten til å organisera seg og føra kollektive forhandlingar, nr. 

100 om lik lønn for mannlege og kvinnelege arbeidarar for arbeid av lik verdi, 

nr. 105 om avskaffing av tvangsarbeid, nr. 111 om diskriminering i 

sysselsetting og yrke, nr. 138 om minstealder for tilgang til sysselsetting og nr.  

182 om forbod mot og umiddelbare tiltak for avskaffa dei verste former for 

barnearbeid. 

 

§ 14 Lovval og tvisteløysing 

 

(1) Partane sine rettar og plikter etter denne avtalen er regulert i sein heilskap av 

norsk rett. 

 

(2) Dersom det oppstår tvist om fortolkingar av avtalen, skal denne søkast løyst 

ved forhandlingar. Fører ikkje forhandlingane fram, skal saken avgjerast ved 

dei ordinære domstolar, med mindre partane er einige om avgjerd ved voldgift. 

Voldgift må i så tilfelle vera kravd innan 14 dagar etter at partane er blitt einige 

om voldgiftbehandlinga.  

 

(3) At ein tvist er brakt inn til avgjer ved domstolbehandling eller voldgift fritar i seg 

sjølv ikkje partane frå å oppfylla sine forpliktingar.  

 

(4) For oppnemning av voldgiftsretten og saksbehandling elles gjeld føresegnene i 

lov om voldgift av 14. mai 2004 nr. 25 (voldgiftsloven). 

 

(5) I tilfelle søksmål eller voldgift er Kjøpar sitt heimeting verneting for avtalen.  


